Коми Республикаса Юрнуӧдысь Вячеслав Гайзер видлаліс «Комиэнерго» предприятиеяса коллективкӧд, кыдзи водзӧ вылӧ сӧвмӧдны электроэнергетика

Аддзысьлігӧн юӧртісны республикаса промышленносьт сӧвмӧдан планъяс йылысь, кутшӧмъяс веськыда йитчӧмаӧсь выль электросетевӧй инфраструктура быть стрӧитӧмкӧд да ӧніясӧ выльмӧдӧмкӧд.

Кыдзи висьталіс «Комиэнерго» Рытыв-Войвыв МРСК филиалса директор Иван Медведев, компания пыр сӧвмӧ. Петкӧдласъяс пиысь ӧти — уна сикас сьӧмкудъясӧ вот поступлениеяс, кодъяс кыптісны 2011 восянь ӧти да джын вылӧ да лоисны 300 миллион шайт гӧгӧр. Технологическӧя йитчан вынйӧрыс содіс 42 сюрс киловаттсянь 2011 воын 73 сюрс киловаттӧдз ӧнія воын. Пӧртсисны олӧмӧ «Газпром», «Роснефть», «Енисей», «Лукойл» компанияяскӧд ӧтувъя гырысь проектъяс. 

Выльмӧдісны «Кулӧмдін» 110/10 подстанция, мый отсӧгӧн чинісны олан пунктъясса  олысьяслӧн аварияяс, чинісны электроэнергияын техника боксянь воштӧмъяс, бурджыка кутісны  могмӧдны электроэнергия ньӧбысьясӧс, а сідзжӧ содіс «Восточная - Кӧрткерӧс - Кулӧмдін - Войвож — Ухта» 110 кВ высоковольтнӧй линия кузя энергия мунан позянлуныс.

Коми Республикаса Веськӧдлан котыр да «Газпром» компания костын ёртасьӧм йылысь сёрнитчӧм серти «Бованенково — Ухта» магистральнӧй биару провод система стрӧитігӧн кыпӧдісны объектъяс Инта районса Абезь посёлок электроэнергияӧн могмӧдӧм вылӧ.

Вячеслав Гайзер пасйис, мый энергетикъяскӧд ӧні налӧн подула ёртасьӧм, юӧртіс, мый водзӧ вылӧ уджыс вынсьӧдӧма гырысь проектъяс олӧмӧ пӧртӧмӧн.

Татчӧ пырӧ «Соколовка-Паджга» высоковольтнӧй линия стрӧитӧм, мый арталӧма 2019 воӧдз. Проект збыльмӧдӧм отсӧгӧн Сыктыв, Луздор да Койгорт районса электроэнергия ньӧбысьясӧс кутасны бурджыка могмӧдны элетроэнергияӧн. Таысь кындзи, тайӧ кад кежлас артыштӧма пыртны уджӧ  «Зеленоборск-Ижма», «Сыктывкар-Краснозатонскӧй» 110 кВ электропередача линияяс. Тайӧ объектъяс отсӧгӧн кутасны бурджыка могмӧдны Изьваса, Чилимдінса да Печораса олысьясӧс, а сідзжӧ лӧсьӧдасны Сыктывкарӧс электроэнергияӧн могмӧдӧм вылӧ юклан сетьлы кытша схема.

Сідзжӧ сёрнитігӧн кыпӧдлісны темаяс сы йылысь, кыдзи сӧвмӧны авиа- да автомашина йитӧдъяс, экология боксянь безопасносьт, медицина услугаясӧн судзсянлун. Вячеслав Гайзер висьталіс предприятиеса уджалысьяслы дінмуса Веськӧдлан котырлӧн уна сикас отрасльяс сӧвмӧдан планъяс йылысь да вочавидзис юалӧмъяс вылӧ.
